
KOMISIONERI PËR MBROJTJEN NGA DISKRIMINIMI 

 
Nr.______Prot.        Tiranë, më ___.___.2022 

       V E N D I M 
                                                     

                                                         Nr. 196, Datë 26.10.2022 

 

Mbështetur në nenin 32, pika 1, gërma a), të ligjit nr. 10 221, datë 04.02.2010 “Për Mbrojtjen 

nga Diskriminimi”1
, i ndryshuar, Komisioneri për Mbrojtjen nga Diskriminimi mori në shqyrtim 

ankesën nr. 149, datë 26.09.2022, e Sindikatës  Kombëtare të Operatorëve Telefonikë (SKOT), 

përfaqësuar nga kryetari i saj, z. I.Xh., ku pretendohet diskriminim për shkak të “përkatësisë në 

një grup të veçantë ” nga ana e kompanisë Call Center “Parr” sh.p.k. 

 

K O N S T A T O I: 

I. Pretendimet sipas subjektit ankues. 

Referuar ankesës së depozituar pranë Komisionerit, rezulton se Sindikata Kombëtare e 

Operatorëve Telefonikë (SKOT) është një organizatë sindikale sektoriale kombëtare e krijuar 

sipas legjislacionit shqiptar dhe që përfaqëson punonjësit e shërbimit telefonik call center në 

Shqipëri. Në ankesë sqarohet se një nga kompanitë, ku SKOT ka strukturën dhe anëtarësinë e saj 

është edhe kompania call center “Parr” sh.p.k. Subjekti ankues thekson faktin se ndërmjet tij dhe 

shoqërisë Parr sh.p.k. ka filluar një konflikt kolektiv pune, për shkak se kjo shoqëri nuk pranon 

pagesën e ditëve të festave zyrtare nga viti 2016 e në vijim të punonjësve të saj, nuk pranon 

rritjen e pagës orare të punonjësve, e cila është e njëjtë prej më shumë se 10 vitesh, nuk ndalon  

diskriminimin në pagë, nuk kryen pagesën e rregullt të raporteve për paaftësi të përkohshme në 

punë, nuk vendos një sallë së posaçme për konsumimin e ushqimit nga punonjësit etj. 

 

                                                           
1
 Në vijim do t’i referohemi me shkurtesën LMD. 

Subjekti ankues deklaron se kompania “Parr” sh.p.k. diskriminon punonjësit e saj lidhur me 

pagën përkatëse, që ata marrin. Në këtë konteskt, SKOT sqaron se për pozicione pune të njëjta, 

punonjësit paguhen me paga të ndryshme. Njëkohësisht, punonjësit diskriminohen dhe 

shantazhohen nga supervizorët dhe drejtuesit e kompanisë për shkak të angazhimit për të drejtat 

e tyre në punë. Një gjë e tillë provohet nga kontratat e punonjësve, ku rezulton se pagesat e tyre 

për punë të njëjtë janë të ndryshme. SKOT ka depozituar në cilësi prove kontratat individuale të 

punës të dy punonjësve të Parr sh.p.k., të cilët janë njëkohësisht edhe anëtarë të sindikatës, ku 

rezulton se për të njëjtin pozicion pune, paga është e ndryshme.  

 

Referuar dokumentacionit të depozituar në cilësi prove nga ana e subjekti ankues rezulton 

gjithashtu se kompania Parr sh.p.k kundërshton përfaqësueshmërinë e SKOT, për arsye se 

dokumentacioni që kjo sindikatë ka paraqitur nuk është në përputhje me ligjin, si dhe formën e 

kërkuar nga ligji. Një fakt i tillë është reflektuar edhe në korrespondencën e SKOT me Tonucci 

& Partners, që është përfaqësuesi ligjor i shoqërisë Parr sh.p.k.  

 

Në këto kushte SKOT kërkon nga KMD, konstatimin e diskriminimit për shkak të përkatësisë në 

një grup të veçantë të punonjësve të Parr sh.p.k. dhe rishikimin e nivelit të pagave të punonjësve 

të kësaj kompanie. 

 

II. Procedurat e ndjekura nga Komisioneri 
 
Pas kryerjes së verifikimit paraprak të ankesës dhe akteve bashkëlidhur saj, KMD gjykoi se kjo 

ankesë duhej plotësuar me të dhëna shtesë. Për këtë arsye, Komisioneri iu drejtua z. I.Xh., 

kryetar i SKOT, me shkresën nr. 1286/1/1, datë 06.10.2022, ku iu kërkua të përcillte pranë 

KMD-së, informacionin e mëposhtëm: 

 

1. “Në ankesën tuaj është përcaktuar si shkak diskriminimi “përkatësia në një grup të 

veçantë”. Në këtë kontekst, të jepen sqarime se cili është grupi i veçantë brenda 

punonjësve të Call Center “Parr”, të cilit i referoheni dhe cilat janë karakteristikat e tij; 

 

2. Informacion mbi lidhjen shkakësore ndërmjet shkakut të diskriminimit dhe trajtimit të 

padrejtë, disfavorizues e të pabarabartë, ndaj së cilit “grupi i veçantë” është ekspozuar, 

si pasojë e cilësive dhe karakteristikave që ky grup mbart; 

 

3. Në formularin e ankesës nuk është plotësuar data e ndodhjes dhe konstatimit të 

diskriminimit. Lutem të dërgohen datat përkatëse. 

 

4. Arsyet që Parr sh.p.k kundërshton përfaqësueshmërinë e organizatës suaj sindikale; 

5. Informacion mbi mënyrën, sesi Sindikata Kombëtare e Operatorëve Telefonikë (SKOT) 

është bërë e njohur për kompaninë Call Center “Parr” sh.p.k. Të dërgohet në cilësi 

prove korrespondenca përkatëse. 

 

6. Informacion nëse është depozituar një kopje e statutit të SKOT dhe të vendimit të gjykatës 

për regjistrimin e saj, pranë ministrisë përgjegjëse për punën, sipas parashikimit të nenit 

180 të Kodit të Punës. 

 

7. Numri i punonjësve të Parr sh.p.k. që janë anëtarë të Sindikatës Kombëtare e 

Operatorëve Telefonikë (SKOT). Të dërgohen kartat e tyre të anëtarësisë. 

 

- Subjekti ankues dërgoi pranë KMD-së, shkresën nr. 21, datë 17.10.2022, nëpërmjet së 

cilës informon se: 

 

1. “Shkaku i diskriminimit të punonjësve të call center është diskriminimi në pagë: 

 

a. Karakteristikat e diskriminimit janë për të njëjtin pozicion pune si operator jepen paga 

orare të ndryshme sipas dokumentacionit që ju dispononi. 

 

2. Lidhje shkakësore e diskriminimit dhe trajtimit të padrejtë dhe të pabarabartë është 

diskriminimi në pagë sipas dëshirës së kompanisë. 

3. Diskriminimi është i vazhdueshëm që nga momenti i krijimit të kompanisë deri në ditët e 

sotme. 

4. Sindikata Kombëtare e Operatorëve Telefonikë është një sindikatë e krijuar sipas ligjit 

dhe e njohur nga Gjykata e Rrethit Tiranë. 

5. Sindikata Kombëtare e Operatorëve Telefonikë është bërë e njohur për Kompaninë Parr 

shpk sipas procedurës ligjore. Bashkëlidhur korrespondenca përkatëse. 

6. Pranë Ministrisë është depozituar gjithë dokumentacioni ligjor. 

7. Numri i anëtarëve të Sindikatës pranë kompanisë Parr shpk është 71, emrat e dy prej të 

cilëve ju i keni në kontratat e punës që janë depozituar pranë jush. Për të tjerët ruhet 

konfidencialiteti për arsye të mbrojtjes së tyre nga ndonjë veprim i kompanisë kundrejt 

tyre.”  

 

 Mbështetur në sa më sipër, Komisioneri vlerëson se: 
 

Ligji nr.10 221/2010 “Për Mbrojtjen nga Diskriminimi”, i ndryshuar, rregullon zbatimin dhe 

respektimin e parimit të barazisë dhe mosdiskriminimit, bazuar në një listë jo shteruese 

shkaqesh, por në mënyrë të shprehur neni 1, i ligjit parashikon mbrojtjen nga diskriminimi për 

shkak të përkatësisë në një grup të veçantë duke përcaktuar se: “Ky ligj rregullon zbatimin dhe 

respektimin e parimit të barazisë dhe mosdiskriminimit në lidhje me racën, etninë, ngjyrën, 

gjuhën, shtetësinë, bindjet politike, fetare ose filozofike, gjendjen ekonomike, arsimore ose 

shoqërore, gjininë, identitetin gjinor, orientimin seksual, karakteristikat e seksit, jetesën me 

HIV/AIDS, shtatzëninë, përkatësinë prindërore, përgjegjësinë prindërore, moshën, gjendjen 

familjare ose martesore, gjendjen civile, vendbanimin, gjendjen shëndetësore, predispozicionet 

gjenetike, pamjen e jashtme, aftësinë e kufizuar, përkatësinë në një grup të veçantë, ose me çdo 

shkak tjetër.” 

 

Neni 3, i ligjit nr.10 221/2010  “Për Mbrojtjen nga Diskriminimi”, i ndryshuar, ndalon çdo 

dallim, përjashtim, kufizim apo preferencë, bazuar në cilindo shkak të mbrojtur nga neni 1, që 

ka si qëllim apo pasojë pengesën apo bërjen e pamundur të ushtrimit në të njëjtën mënyrë me të 

tjerët, të të drejtave e lirive themelore të njohura me Kushtetutën e Republikës së Shqipërisë, 

me aktet ndërkombëtare të ratifikuara nga Republika e Shqipërisë, si dhe me ligjet në fuqi.  

 

Mbrojtja nga diskriminimi, sipas nenit 7, të LMD-së, së ndryshuar, garantohet ndaj çdo veprimi 

apo mosveprim të autoriteteve publike ose personave fizikë a juridikë që marrin pjesë në jetën 

dhe sektorët publikë apo privatë, që krijojnë baza për mohimin e barazisë ndaj një personi apo 

grupi personash, ose që i ekspozon ata ndaj një trajtimi të padrejtë dhe jo të barabartë, kur ata 

ndodhen në rrethana të njëjta apo të ngjashme, në krahasim me persona të tjerë apo grupe 

personash. 

 

Në Kreun III, të ligjit të sipërcituar parashikohet mbrojtje e posaçme nga diskriminimi në fushën 

e punësimit. Ky ligj në nenin 12, pika 1, gërma c) se: “1. Ndalohet diskriminimi i personit në 

lidhje me të drejtën e tij për punësim. Diskriminimi përfshin çdo dallim, kufizim ose përjashtim 

që bazohet në shkaqet e përmendura në nenin 1 të këtij ligji dhe që, ndër të tjera, ka lidhje me: 

… c) trajtimin e punëmarrësve në vendin e punës, duke përfshirë trajtimin e tyre gjatë vendosjes 

ose ndryshimit të kushteve të punës, shpërblimin, përfitimet dhe mjedisin e punës, trajtimin 

lidhur me trajnimet profesionale ose gjatë procesit disiplinor apo lidhur me pushimin nga puna 

ose zgjidhjen e kontratës së punës;” 

 

Në bazë të dispozitave të LMD, të ndryshuar, ankesat e depozituara pranë KMD-së shqyrtohen 

nga ky institucion dhe në përfundim të procedurave hetimore Komisioneri shprehet me 

vendimmarrje, nëpërmjet së cilës kryesisht konstaton ose jo diskriminimin e pretenduar për një 

ose disa nga shkaqet e përcaktuara në nenin 1 të këtij ligji. 

Për sa më sipër, subjekti ankues parashtron pretendimet e tij lidhur me diskriminimin e 

punonjësve të Call Center Parr sh.p.k., për shkak të përkatësisë në një grup të veçantë, duke 

arsyetuar që për pozicione të njëjta pune, punëdhënësi i paguan punonjësit me paga orare të 

ndryshme. Në cilësi prove, subjekti ankues ka depozituar dy kontrata pune të dy punonjësve të 

kësaj shoqërie, të cilët janë njëkohësisht edhe anëtarë të kësaj Sindikate, të cilët për pozicionin e 

punës operator kanë paga të ndryshme. Referuar kontratave të punës rezulton se njëri prej tyre 

paguhet më shumë se tjetri.  

 

Për sa më sipër, KMD kërkoi shpjegim nga pala ankuese lidhur me shkakun e diskriminimit të 

pretenduar “përkatësia në grup të veçantë”, pasi nisur nga parashtrimet në ankesë kuptohet se 

objekti i saj përfshin të gjithë punonjësit e Call Center “Parr” sh.p.k. Subjektit ankues iu kërkua 

të identifikonte karakteristikat e këtij grupi të veçantë punonjësish, që pretendohej se po 

diskriminoheshin në pagë, për shkak të përkatësisë në këtë grup. Në përgjigjen e dërguar nga 

subjekti ankues, në asnjë rast nuk përcaktohet se cili është grupi i veçantë i punonjësve që 

pretendohet se po diskriminohen, por vihet theksi në faktin se shkaku i mbrojtur konsiston në 

diskriminimin në pagë, ndërkohë që lidhja shkakësore ndërmjet pjesëmarrjes në grup të veçantë 

me pasojat e ardhura “diskriminimi në pagë sipas dëshirës së kompanisë”. 

 

Për sa më sipër, KMD vë në dukje faktin se shkaku i diskriminimit përbën një element kyç në 

hetimin administrativ të Komisionerit dhe si i tillë, para pranimit për shqyrtim të ankesës së 

depozituar nga ankuesit, duhet vërtetuar së pari ligjshmëria e tij, si dhe së dyti duhet mbështetur 

provueshmëria e tij. Shkaku i diskriminimit të pretenduar nga subjekti ankues në formularin e 

ankesës është “përkatësia në një grup të veçantë”, shkak i cili, në referencë të nenit 1, të LMD, 

të ndryshuar është shkak i ligjshëm. Ndërkohë që, provueshmëria e këtij shkaku nuk është i 

faktuar dhe arsyetuar nga subjekti ankues. Kjo, pasi në asnjë rast ky subjekt nuk ka cilësuar dhe 

qartësuar se cili është ky grup i veçantë dhe se anëtarët e këtij grupi trajtohen në mënyrë të 

ndryshme, nga punonjësit e tjerë të Parr sh.p.k., si pasojë e pjesëmarrjes në këtë grup të veçantë, 

që mbart disa karakteristika specifike. Në rastin konkret, trajtimi i pabarabartë të pagë ndërmjet 

punonjësve të Parr sh.p.k.. duhet të lidhet me një cilësi të veçantë të punonjësve, që janë trajtuar 

me paga më të ulëta se të tjerët. SKOT ka depozituar në cilësi prove kontratat individuale të 

punës të dy punonjësve të Parr sh.p.k., të cilët janë njëkohësisht edhe anëtarë të kësaj sindikate 

dhe kanë paga të ndryshme për të njëjtin pozicion pune. Njëri prej tyre ka pagë më të lartë se 

tjetri, ndërkohë që nuk identifikohet cilësia e veçantë, apo shkaku i diskriminimit, që ka 

punonjësi, të cilit i është caktuar pagë më e ulët nga ana e shoqërisë Parr sh.p.k.   

Përveç sa më sipër, në informacionin e dërguar pranë KMD-së, nëpërmjet  shkresës nr. 1286/1/1, 

datë 06.10.2022, subjekti ankues e ka ndryshuar shkakun e diskriminimit nga “përkatësi në grup 

të veçantë” në “diskriminim në pagë”.  Në këtë kontekst, Komisioneri gjen me vend të sqarojë se 

shkaku i diskriminimit lidhet kryesisht me karakteristika dhe cilësi personale të ankuesit apo një 

grupi ankuesish, i cili/të cilët si pasojë e këtyre cilësive trajtohet/n në mënyrë të padrejtë, të 

disfavorshme dhe të pabarabartë nga subjekti kundër së cilit drejtohet ankesa. Trajtimi i 

pabarabartë në pagë i punonjësve të shoqërisë nuk mund të konsiderohet si shkak diskriminimi. 

Në nenin 33, pika 4, gërma ç) të LMD, të ndryshuar parashikohet se “Ankesa nuk pranohet 

kur…. ç) …………………ose nuk ka informacion të mjaftueshëm për të bërë të mundur një 

hetim”.  Në rastin konkret, KMD gjykon që ankesa nr. 149, datë 26.09.2022, e Sindikatës  

Kombëtare të Operatorëve Telefonikë nuk mund të pranohet pasi nuk ka informacion të 

mjaftueshëm për të bërë të mundur një hetim. 

 

Për sa më sipër, KMD gjykon se ankesa e SKOT nuk pranohet për shqyrtim. 

 

PËR KËTO ARSYE : 

Mbështetur në nenin 7, pika 3,  nenin 21, pika 1, nenin 12,  nenin 32, pika 1, gërma a),  nenin 33, 

pika 4, gërmat ç), të ligjit nr. 10 221, datë 04.02.2010 “Për Mbrojtjen nga Diskriminimi”, i 

ndryshuar,    

Komisioneri për Mbrojtjen nga Diskriminimi, 

V E N D O S I : 

1. Mospranimin e ankesës nr. 149, datë 26.09.2022, të Sindikatës  Kombëtare të 

Operatorëve Telefonikë, pasi nuk ka informacion të mjaftueshëm për të bërë të mundur 

një hetim. 

 

2. Kundër këtij vendimi lejohet ankim në Gjykatën Administrative të Shkallës së Parë 

Tiranë, brenda 45 ditëve nga marrja dijeni. 

 

 

 

         KOMISIONER 

            
         Robert GAJDA 

 

Fusha – Punësim 

Shkak – përkatësia në grup të veçantë 

Lloji i vendimit - mospranim 

